Монгол Улсын Их Хурлын 2002 оны 10 дугаар сарын 16-ны өдөр /Лхагва гариг/-ийн Хүндэтгэлийн чуулганы ажиллагаа 16 цаг 05 минутанд эхлэв.

Хүндэтгэлийн чуулганы ажиллагаанд ирвэл зохих 76 гишүүнээс 58 гишүүн ирж 76.3 хувийн ирцтэй байв.


Чөлөөтэй: Б.Баатарзориг, Д.Базарсад, Н.Болормаа, Т.Ганди, Л.Гүндалай, Ц.Дашдорж, Д.Дондог, Д.Дэмбэрэл, Д.Лүндээжанцан, Ж.Наранцацралт, Г.Нямдаваа, С.Оюун, Д.Оюунхорол, С.Төмөр-Очир, Д.Туяа, Б.Чадраа, Ц.Шаравдорж, Б.Эрдэнэбат

15.55 цагт УИХ-ын гишүүд, 15.56 цагт Монгол Улсын Ерөнхийлөгч Н.Багабанди, 15.58 цагт Монгол Улсын Ерөнхий сайд Н.Энхбаяр нар суудлаа эзэлсэн байлаа.

Нэгдсэн хуралдааны танхимын гол дунд байрлах ширээг авч тэнд нь хивс дэвсэн Ерөнхий сайдын ширээний баруун урд НYБ-ын Ерөнхий нарийн бичгийн дарга Кофи Аннанг суухад зориулж тусгайлан сандал байрлуулан, зүүн хойд хаалганы өмнө талд хэлмэрч нарт зориулан жижиг индэр, микрофон байрлуулсан байлаа.

Танхимын зүүн болон баруун хойд талын хананд байрлах самбарт цэнхэр фонон дээр дараахь үгсийг тодоор бичсэн байлаа:

УИХ-ЫН ХYНДЭТГЭЛИЙН ЧУУЛГАН

2002.10.16

НYБ-ЫН ЕРӨНХИЙ НАРИЙН БИЧГИЙН 

ДАРГА ЭРХЭМСЭГ НОЁН КОФИ АННАН

ТА ТАВТАЙ МОРИЛНО УУ.

WARM WELCOME TO HIS EXCELLENCY MR. KOFI ANNAN

SPECIAL SESSION OF THE STATE GREAT KHURAL

IN HONOUR OF THE SECRETARY-GENERAL

OF THE UNITED NATIONS

16 OCTOBER 2002

Хүндэтгэлийн чуулганы ажиллагаанд танхимын баруун урд талд НYБ-ын Ерөнхий нарийн бичгийн дарга Кофи Аннаныг дагалдан яваа төлөөлөгч ахлах зөвлөх Данило Турк, Ерөнхий нарийн бичгийн даргын туслах Элизабет Линденмайер, Хэвлэлийн төлөөлөгч Фред Экхард, Ёслолын албаны орлогч дарга Игорь Новиченко, Улс төрийн ажилтан Петер Шмитц, Анника Савилл, Тэмдэглэл хөтлөгч Владимир Горяев, ажилтан Сэлли Бёрнхайм, Нарийн бичгийн дарга Анастасия Деланда нар, зүүн урд талд Батлан хамгаалахын сайд Ж.Гүррагчаа, Нийгмийн хамгаалал хөдөлмөрийн сайд Ш.Батбаяр, Yйлдвэр, худалдааны сайд А.Ганзориг, Дэд бүтцийн сайд Б.Жигжид, Боловсрол, соёл, шинжлэх ухааны сайд А.Цанжид, Хүнс, хөдөө аж ахуйн сайд Д.Насанжаргал, Гадаад хэргийн сайд Л.Эрдэнэчулуун, Yндсэн хуулийн цэцийн дарга Н.Жанцан, Монгол Улсын ерөнхий прокурор Ч.Алтанхуяг, Монгол Улсын Ерөнхийлөгчийн Тамгын газрын дарга Б.Батхишиг, Гадаад хэргийн яамны Төрийн нарийн бичгийн дарга Н.Ганболд, Улсын дээд шүүхийн Ерөнхий шүүгч Ч.Ганбат, Yнэт цаасны хорооны дарга С.Гүндэнбал, Төрийн албаны зөвлөлийн дарга Ж.Норовсамбуу, Сонгуулийн ерөнхий хорооны дарга Ж.Ядамсүрэн, Хүний эрхийн үндэсний комиссын дарга С.Цэрэндорж, УИХ-ын Тамгын газрын ерөнхий нарийн бичгийн дарга Д.Батбаатар, Тамгын газрын нэгдүгээр орлогч Ж.Нарантуяа, Гадаад харилцааны хэлтсийн дарга М.Чойдорж, танхимын дээд давхрын баруун хэсэгт Улаанбаатар хот дахь Дипломат төлөөлөгчдийн газрын тэргүүн, зүүн хэсэгт хэвлэлийн төлөөлөгч нар суудлаа эзэлсэн байв.

16.03 цагт Монгол Улсын Их Хурлын дэд дарга Ж.Бямбадорж НYБ-ын Ерөнхий нарийн бичгийн дарга Кофи Аннан нар танхимд орж ирэхэд УИХ-ын гишүүд болон танхимд суугсад босч алга ташин мэндчилж хүлээн авав.

УИХ-ын дэд дарга Ж.Бямбадорж НYБ-ын Ерөнхий нарийн бичгийн дарга Кофи Аннаныг тусгайлан зассан суудалд урьж суулгав.

УИХ-ын дэд дарга Ж.Бямбадорж Хүндэтгэлийн чуулганы ажиллагааг нээж үг хэлэхэд Гадаад харилцааны яамны Олон талт хамтын ажиллагааны газрын орлогч захирал Г.Батжаргал хэлмэрчлэв. Чуулганы ажиллагаа нээснийг мэдэгдэхэд Төрийн дуулал эгшиглэж танхимд суугсад босч хүндэтгэл үзүүлэв.

УИХ-ын дэд дарга Ж.Бямбадорж хүндэт зочныг танилцуулж түүнийг Монгол Улсын Их Хуралд хандан үг хэлэхийг урив. 

НYБ-ын Ерөнхий нарийн бичгийн дарга Кофи Аннан танхимын голд байрлуулсан индэрт очиж «Даяаршлын эрин дэх жижиг улсууд» сэдвээр үг хэлэхэд НYБ-ын Хүүхдийн сангийн мэдээллийн ажилтан Ч.Бүрэнбаяр хэлмэрчлэв.

Ерөнхий нарийн бичгийн дарга Кофи Аннаныг суудалдаа эргэн суухад УИХ-ын дэд дарга Ж.Бямбадорж хүндэт зочинд талархлаа илэрхийлж Хүндэтгэлийн чуулган хаасныг мэдэгдэв.

Ерөнхий нарийн бичгийн дарга Кофи Аннан танхимаас УИХ-ын дэд дарга Ж.Бямбадоржтой хамт гарч явахдаа УИХ-ын гишүүн П.Жасрай, С.Төмөр, Р.Содхүү нартай гар барин мэндчилж, ярилцав.

Хүндэтгэлийн чуулганы ажиллагаа 16 цаг 40 минутанд өндөрлөв.

ТЭМДЭГЛЭЛТЭЙ ТАНИЛЦСАН:


ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА



Д.БАТБААТАР


ТЭМДЭГЛЭЛ ХӨТӨЛСӨН:


ХУРАЛДААНЫ НАРИЙН


БИЧГИЙН ДАРГА





Ч.АЛТАНЦЭЦЭГ

УИХ-ЫН 2002 ОНЫ 10 ДУГААР САРЫН 16-НЫ ӨДРИЙН
ХYНДЭТГЭЛИЙН ЧУУЛГАНЫ ХУРАЛДААНЫ

ДЭЛГЭРЭНГҮЙ ТЭМДЭГЛЭЛ
Хүндэтгэлийн чуулган 16.05 цагт эхлэв.

Ж.Бямбадорж: НYБ-ын Ерөнхий нарийн бичгийн дарга, Эрхэмсэг ноён Кофи Аннан, 

Монгол Улсын эрхэм хүндэт Ерөнхийлөгч өө,

Монгол Улсын эрхэм хүндэт Ерөнхий сайд аа,

УИХ-ын эрхэм гишүүд ээ,

Эрхэмсэг хатагтай ноёд оо,

Нэгдсэн Yндэстний байгууллагын Ерөнхий нарийн бичгийн дарга манай оронд шинэ мянган, шинэ зууны босгн дээр хүрэлцэн ирсэн нь нэн тааатай байна. Эрхэмсэг ноён Ерөнхий нарийн бичгийн дарга Кофи Аннан та Монгол Улсын Их Хуралд тавтай морилно уу. 

Таны энэхүү айлчлал манай улс ардчилсан өөрчлөлт, шинэчлэлтийг хэрэгжүүлж буй шинэ цаг үед тохиосон НYБ-ын Ерөнхий нарийн бичгийн даргын анхны айлчлал болж байгаагаараа онцлог юм.

Өнгөрсөн 40 гаруй жилийн хугацаанд Монгол Улс-НYБ-ын хамтын ажиллагааны цар хүрээ, утга агуулгын хувьд байнга өргөжин тэлж ирлээ. Монгол улсын хөгжлийн хүч чармайлтад НYБ-ын тусламж, дэмжлэг ихээхэн тус нэмэр болсныг энд онцлон тэмдэглэмээр байна.

НYБ-ын тусламжийн ач холбогдол ялангуяа ардчилал, зах зээлийн замд шилжсэн 1990-ээд оноос хойш улам бүр нэмэгдэж, шилжилтийн үеийн бэрхшээлүүдийг даван туулах, ядуурлыг бууруулах, хүний аюулгүй байдлыг хангах үндэсний чадавхийг нэмэгдүүлэх, хүрээлэн буй орчныг хамгаалах, хүний эрхийг хангах зэрэг бүхий л талыг хамарсан цогцолбор түншлэл болон хувирсан билээ.

Өнөөдөр НYБ-ын Ерөнхий нарийн бичгийн дарга эрхэмсэг ноён Кофи Аннан Монгол улсад айлчилж буйтай холбогдуулан УИХ-ын хүндэтгэлийн чуулган хийж байна.

Чуулганы ажиллагаа нээснийг мэдэгдье.

Төрийн дуулал эгшиглэж, танхимд байгсад босч хүндэтгэл үзүүлэв.

Нэгдсэн Yндэстний Байгууллага, түүний Ерөнхий нарийн бичгийн дарга эрхэмсэг ноён Кофи Аннан Танд энхтайвны төлөөх Нобелийн 2001 оны шагналыг олгосон нь энх тайван, аюулгүй байдал, хөгжил цэцэглэлтийг хангах үйлсэд дэлхийн энэ байгуулагын гүйцэтгэж буй үүрэг улам нэмэгдэж буйг болон Ерөнхий нарийн бичгийн дарга эрхэмсэг ноён Кофи Аннан таны оруулсан жинтэй хувь нэмрийг өндрөөр үнэлж хүлээн зөвшөөрсний илэрхийлэл билээ.

НYБ-ын үйл ажиллагааны үр өгөөжийг нэмэгдүүлж, өөрчлөлт шинэчлэлийн үйл явцыг гүнзгийрүүлэхэд онцгойлон анхаарахын зэрэгцээ олон улсын тулгамдсан чухал асуудлыг эв зүйгээр шийдвэрлэхэд эрхэмсэг ноён Ерөнхий нарийн бичгийн дарга Кофи Аннан та идэвх зүтгэлтэй ажиллаж байгааг Монгол улс өндрөөр үнэлдэг.

НYБ-ын Ерөнхий нарийн бичгийн дарга эрхэмсэг ноён Кофи Аннан таныг монгол Улсын Их Хуралд хандан үг хэлэхийг урьж байна. /Танхимд байгсад алга ташив/.

Кофи Аннан: Ноён Ерөнхийлөгч өө, ноён УИХ-ын даргаа, ноён Ерөнхий сайдаа, эрхэмүүд ээ, Их Хурлын хүндэт гишүүд ээ, хатагтай, ноёд оо,

Та бүхэн элэгсэг дотно угтаж байгаад би их баяртай байна. Танай оронд анх удаа айлчилж монголын уламжлалт зочломтгой заншлаас мэдрэхэд нэн тааламжтай байна.

Монголын парламентад үг хэлэх хүндэтгэлтэй боломж олгосонд талархлаа илэрхийлье. Парламент бол улс орны хамгийн чухал өрнөж байдаг газар юмаа. Энэ парламентаас ард иргэдийн амьжиргаа, амьдрах нөхцөл, эрүүл мэнд, гэр орон, үр хүүхдийн сайн сайхан байдал, амар амгаланг хангах, улс орны хууль тогтоомжийг батлан гаргадаг билээ.

Парламентийн гишүүдэд туйлын чухал үүрэг хариуцлага ногддог, ард түмний сонгогдсон төлөөлөгчдийн хувьд та нар монголын үнэт зүйлсийн илэрхийлэл, иргэний нийгэм, төр хоёрыг холбосон гүүр болдог билээ.

Сонгогчид өөрсдийн тэмцэл, мөрөөдлийн дуу хоолой байгаасай гэж та бүхнээс ямагт хүсэн хүлээдэг. Улс орны асуудлыг хэлэлцэхдээ нийгмийн бүхий л салбарыг, ялангуяа нийгмийн хараа хяналтаас гадуурхи эмзэг бүлгийн асуудлыг анхаарна гэж сонгогчид тань хүлээж байдаг.

Ардчилал, сайн засаглал түмний хараа хяналтын хатуу хэмжүүрээр та нарын үйл ажиллагааг сонгогчид дүгнэх болно. Тэд өөрсдөө улс орны ирээдүйн зүг чиг шинээр бий болж болзошгүй хүндрэл бэрхшээлийг хэрхэн амжилттай даван туулахад та нарт туслан та нарын ажилд оролцохыг эрмэлзэж байдаг юм.

Өнөөдөр та бүхний гүйцэтгэх үүрэг урьд өмнөхөөс илүү чухал болоод байна. Улс оронд өнөөгийн даяаршлын эринд эрчимтэй өрнөж байгаа өөрчлөлт шинэчлэлттэй мөр зэрэгцэн алхая гэвэл амьдрах чадвартай эдийн засгийг бий болгож хүмүүсийн бүтээлч идэвх санаачилгыг чөлөөтэй өрнүүлэх хэрэгтэй юмаа.Хүрээлэн буй орчны доройтол, мансууруулах бодисын наймаа, ДОХ мэтийн өвчин эмгэгийн тархалт зэрэг асуудлууд хил хязгааргүй болсон тул улс орнууд өмнөх үеэс илүү нягт хамтран ажиллах шаардлагатай байна.

Нэгэн үг Парламентийн гишүүд та гишүүд нь орон нутаг төвийг холбох төдий байсан бол өнөөдөр өөрийн улсыг дэлхийн бусад гүрнүүдтэй холбож байна. Газар нутаг багатай, эсвэл монгол шиг хүн ам цөөтэй улс орнууд өнөөгийн амьдралд хэрэгжиж байгаа даяаршлалаас зүрхшээж байж болох юм.

Даяаршилж буй худалдаа, санхүү, ажиллах хүчний барааны асар их хөдөлгөөн, харилцаа холбооны хурд энэ бүхэн өргөн бололцоо олгохын зэрэгцээ улс орнуудаас ихээхэн зүйлүүдийг шаардаж байна. Ажиллах хүч ихтэй, байгалийн баялаг арвинтай, орчин үеийн техник тоног төхөөрөмжтэй, өндөр чадавхитай боловсон хүчинтэй улс орнууд бүхий л талаараа давуу юм шиг бас харагдаж болох юм. Ийм боломж муу улс орнууд олон улсын хэмжээнд үүрэггүй буюу бага үүрэгтэй юм шиг санагдаж болно.

Ингэж үзэх нь туйлын буруу юм. Жижиг улсуудын хувь нэмэр, улс хоорондын хамтын ажиллагаанд нэн чухал билээ. НYБ-ын аюулгүйн зөвлөлөөс энхийг сахиулах хүчний ажлыг хэрхэн зохион байгуулдагийг авч үзье. Аюулгүйн зөвлөлийг зөвхөн байнгын 5 гишүүнээр төсөөлдөг нь түгээмэл. Гэсэн ч тус зөвлөлөөс гарах аливаа тогтоол шийдвэрт есөн санал шаардлагатай байдгийг хэзээ ч умартаж болохгүй. Аюулгүйн зөвлөлийн байнгын бус гишүүд уг зөвлөлийн мандат зорилгыг тодорхойлох, асуудлыг дэвшүүлэн тавихад ямар үүрэг рольтой болохыг дээрх жишээ нотлон харуулж байна.

Фижи, Ирланд, Шинэ Зеланд мэтийн жижиг улс орнууд ч гэсэн өөрийн цэрэг, цагдаа, ажиглагчаа НYБ-д байнга илгээдэг. Монголын 2 ажиглагч, Конгийн Ардчилсан Бүгд Найрамдах Улсад НYБ-ын ажиглагчийн бүрэлдэхүүнд ажиллаж байна. Ийнхүү хувь нэмэр оруулж байгаад та бүхэнд талархал илэрхийлье. Монгол улс ийм үйл ажиллагаанд олон удаа оролцож мөргөлдөөний голомтыг унтраах бидний чармайлтын томоохон хэсэг болно гэж найдаж байна.

НYБ-ын төсөвт жижиг улс орнууд ч гэсэн татвар төлж хувь нэмрээ оруулдаг. Хамгийн их татвар төлдөг 15 орон НYБ-ын төсвийн 85-аас илүү хувийг бүрдүүлдэг болохоор том гүрнүүд л чухал үүрэг гүйцэтгэх юм шиг ойлгогдож болох юм. Харин 1 хүнд ногдох хувиар нь авч үзвэл тэс өөр дүр зураг гардаг. Олон жижиг улс хүн амынхаа тооноос хавьгүй их хэмжээний татвар төлдөг нь тэднийг НYБ-ын зорилгод үнэнч тууштай болохыг нотолдог юм.

Эрин үеийн олон асуудалд жижиг улс орнууд идэвх санаачилгатай, чухал үүрэг гүйцэтгэж байгааг жишээ баримтаар дурдаж болно. Yүний нэг жишээ бол зэвсэг хураах асуудал юм. Хүний эсрэг газрын мини үйлдвэрлэх, худалдах, ашиглахыг хориглосон конвенцийг батлах явцад олон улсын эвслийн хүчин чармайлтад Норвеги улс гол үүрэг гүйцэтгэсэн билээ. Монгол улс 10 жилийн өмнө цөмийн зэвсэггүй статусыг тунхаглаж энэ Парламент нь тэр статусыг тодорхойлж, зохицуулсан хуулийг батлахад чухал үүрэг гүйцэтгэсэн юм. Дэлхий ертөнцийг аюулгүй байлгахын төлөө ялангуяа манай хойч үеийнхэн ийнхүү аюулгүй ертөнцийг байгуулахын төлөө та бүхний гаргаж байгаа хүчин чармайлтад би баяр хүргэж байна.

Жижиг улс орнууд ч ялгаагүй хүрээлэн буй орчноо хамгаалахын төлөө тууштай тэмцэж байна. Далайн усны түвшин нэмэгдсэнээс цаг уурын өөрчлөлтийн нөлөөнд нэн өртөмтгий арлын жижиг хөгжиж байгаа улсууд тогтвортой хөгжлийн төлөөх тэмцлийн тэргүүн шугам дээр байна. Эдгээр орнууд жижиг боловч дэлхийн хэмжээний том асуудалд идэвхтэй оролцдог. Жижиг улс орнууд олон улсын хамтын ажиллагааны энэ чухал үүрэг гүйцэтгэж байгаа бол тэдний өмнө тулгарч байгаа асуудалд олон улсын хамтын нийгэмлэг ч анхаарлаа хандуулна гэж найдах нь зүйн хэрэг юм.

Худалдааны саад тотгор энэ хөгжиж байгаа орнуудын бараанд татаас олгож байгаа нь тэдний өрсөлдөх чадварыг сулруулж, улмаар дэлхийн эдийн засагт нэгдэн ороход саад болж байна. Жижиг улс орнууд санхүү, хүн хүчний нөөц муутай байдаг учраас олон улсын хэлэлцээрт оролцох боломжгүй, цаашилбал хөрөнгө оруулалтыг татаж чадахгүйгээр үл барам даяаршлын үр өгөөжөөс хүртэж чадахгүйд хүрдэг. Түүнчлэн эдгээр жижиг улс эдийн засгийн гадаад нөхцөл байдал, байгалийн гамшигт хамгийн ихээр өртөж байдаг юм.

Монгол улс жижиг орны зовлонг сайн мэднэ. Хүн ам цөөн, нутаг дэвсгэр уудам байх нь тээвэр болон нийгмийн үйлчилгээг хүндрүүлдэг. Танай хөрш 2 орон чинь ДОХ, тахал болсон энэ үед Монгол улс цаг алдалгүй ард иргэдээ хамгаалах талаар, тууштай урьдчилан сэргийлэх арга хэмжээг авахыг танай газар зүйн байршил шаардаж байна.

2 жилийн өмнө Нью-Йоркт болсон НYБ-ын шинэ мянганы дээд хэмжээний чуулга уулзалт дээр дэлхийн удирдагчид, түүний дотор танай Ерөнхийлөгч дэлхийн том, жижиг улс орны хөгжил дэвшлийг хангах эрчимтэй үйл ажиллагаа явуулахаа амалсан юм. Эдгээр амлалт үүрэг нь ядуурлыг бууруулах, ард иргэдээ ундны цэвэр усаар хангах зэрэг хүний амин чухал хэрэгцээнээс урган гарсан юм. Тэд энэхүү зорилгод хүрэх цаад хугацаагаа 2015 он гэж тогтсон, бид үүнийг мянганы хөгжлийн зорилтууд гэж нэрлэдэг юм.

Дээрх зорилтыг хэрэгжүүлэхэд дөхөм болсон олон улсын хэд хэдэн бага хурал болж өнгөрлөө. Духа хотод өнгөрсөн оны 11 дүгээр сард Дэлхийн худалдааны байгууллага хөгжиж байгаа орнуудын эд барааг дэлхийн зах зээлд чөлөөтэй нэвтрүүлэх шинэ хэлэлцээр байгуулахаа амалсан юм.

Энэ оны 3 дугаар сард Монтеро хотод болсон хөгжлийг санхүүжүүлэх олон улсын бага хуралд хөгжлийг дэмжих албан ёсны тусламжийг нэмэгдүүлэхээ амалсан нь өнгөрсөн 10 жилийн уналтыг зогсооход нөлөөлсөн юм. Хөгжлийг дэмжих албан ёсны тусламжийг тодорхой зорилго чиглэлтэй болгох ёстой гэсэн шинэ ойлголтыг бий болгосон учиртай. Дөнгөж өнгөрсөн сард Йоннасбургт болсон тогтвортой хөгжлийн дээд хэмжээний чуулга уулзалт дээр удирдагчид хойч үедээ зориулж байгалийн баялаг, сав шимийн тогтолцоог сахин хамгаалахын зэрэгцээ ядуурлын эсрэг тэмцэл хийх үүрэг амлалт авсан юм.

Бидний зорилт бол үүнийг хэрэгжүүлэх явдал юм. Yүний тулд бид олон улсын хамтын ажиллагааг шинэ түвшинд гаргах шаарлагатай. Чингис хааны айлдсанчлан Мөрөн гол нийлж далай болохыг харнавал Мөнх тэнгэрийн дотор улс мандахыг үзнэвэл билээ. Өнөөдөр бидэнд юу чухал вэ гэвэл жижиг том гүрнүүд харилцан сонирхлоо хүлээн зөвшөөрсөн, нийтлэг хувь заяагаа ухаарсан,олон улсын хуулийн хэм хэмжээг сахин мөрдсөн, зарчим дээр тулгуурласан, жижиг, том гүрнүүдийн хамтын ажиллагааг хөгжүүлэн бэхжүүлэх нь юу юунаас чухал болж байна. Би ч тэгвээс хүч хэрэглэсэн түүхий улс төр ноёрхож биднийг захирах болно.

НYБ-ын дүрэмд жижиг, том улсын тэгш эрхийг бататгасан байдаг. Даяаршил улам сайн, олон талын хамтын ажиллагааг шаардаж байна. Харилцан хамаарал нь бид зөвхөн бие биендээ нөлөөлөх төдий бус харин бид үнэхээр бие биеэсээ хамаарах чадвартай байх ёстой гэсэн үг юм. НYБ бол тайван замаар яриа хэлцэл явуулах байдлаар ойлголцолд хүрдэг, үр дүн гардаг чуулган юм.

Ойлголцолд хүрэхийн тулд орон бүр олон улсын хамтын нийгэмлэг зорилго чармайлттай ажиллах хэрэгтэй. Энэ парламент Кётёгийн протоколыг, мөн олон улсын эрүүгийн шүүхийн тухай Ромын дүрмийг батлалцсаныг тэмдэглэхэд таатай байна. Танай улс хүний эрхийн тухай хэд хэдэн конвенцид нэгдэн орсон, үүгээр авсан үүрэг нь хүний эрхийн тухай үндэсний хөтөлбөрт удахгүй биеллээ олно гэдэгт найдаж байна. Монгол улс терроризмын талаархи 10 конвенцид гарын үсэг зурсан буюу соёрхон баталж, 150 гаруй олон улсын гэрээ хэлэлцээрт нэгдэн орсон байна.

Засаглал нь танай үндэсний хөгжлийн цөм нь болох учиртай. НYБ бүр анхнаасаа дэмжиж ирсэн цуврал бага хурлын нэг болох ардчиллыг шинээр буюу сэргээн тогтоосон орнуудын 5 дугаар бага хурлыг ирэх оны 6 дугаар сард танай улс зохион байгуулах гэж байна. Монгол улс дэлхийн далайд гарцгүй хөгжиж байгаа орнуудад учирч буй бэрхшээлд анхаарал хандуулах талаар НYБ-д хүчин чармайлт гаргаж ирсэн. Олон улсын хэлэлцээрийн зарчим, хөдөө нутгийн эмэгтэйчүүдийн эрхийг хангах, ирэх 1 дүгээр сард эхлэх дэлхийн бичиг үсэгтэй болох 10 жилийг тэмдэглэн өнгөрүүлэх тухай тогтоолыг Монгол улс санаачилсан билээ. 

Энэ байр суурь, ийм идэвхтэй оролцоо танай залуу бөгөөд дайчин хүн ам, монгол улс дэлхий дахинд нээлттэй болсон, бид бүгд нийлээд өнө удаан орших аюулгүй байдал, хөгжил цэцэглэлтийг та бүхэнд олгож байна. 10 гаруй жил НYБ-ын гишүүн байгаа Монгол улс олон улсын хамтын ажиллагааны тогтолцоог бий болгож хөхүүлэхэд үнэтэй үүрэг гүйцэтгэсэн билээ. Одоо тэр тогтолцоог улам бататгах, олон талын хамтын ажиллагааг эрчимжүүлж, дэлхийн хүн ардын хэрэгцээг хангах цаг болжээ. Та бүхний тус дэмээр бид эрхэм зорилгоо биелүүлж чадна гэдэгт итгэл төгс байна. Маш их баярлалаа. 

Кофи Аннан «Их баярлалаа» гэдэг үгийг үгийнхээ төгсгөлд монголоор хэлэхэд танхимд байгсад алга ташив.

Ж.Бямбадорж: Даяаршил, харилцан хамаарал өргөжин хөгжихийн хэрээр хөгжингүй болон хөгжиж буй улс орнуудын хоорондын ялгаа нэмэгдэж буй үед олон улсын хамтын нийгэмлэгт жижиг улсын гүйцэтгэх үүрэг нэн чухал болохыг онцлон тэмдэглэж, мөн тэдний даван туулж буй бэрхшээлтэй асуудлыг зохистой шийдэх арга замын талаар бидэнтэй өөрийн санал бодлоо чин сэтгэлээс хуваалцан үг хэлсэнд НYБ-ын Ерөнхий нарийн бичгийн дарга эрхэмсэг ноён Кофи Аннан Танд Улсын Их Хурлын дарга, нийт гишүүдийн өмнөөс талархал илэрхийлж, Таны цаашдын их үйл хэрэгт улам их амжилт хүсэн ерөөе.

Монгол Улсын Их Хурал хуулиа дээдэлсэн иргэний нийгэм төлөвшүүлэх эрхэм зорилтоо хэрэгжүүлэхэд НYБ-ын тусламж дэмжлэг урьдын адил чухал ач холбогдолтой байх болно гэдэгт итгэлтэй байна. Бид ядуурлыг бууруулах, эрүүл мэндийн үйлчилгээ, боловсролын тогтолцоог сайжруулах, ард түмний амьжиргааны түвшинг дээшлүүлэх хамгийн оновчтой арга замыг сонгон ажиллах үйлсдээ Ерөнхий нарийн бичгийн дарга эрхэмсэг ноён Кофи Аннан таны тэргүүлж буй НYБ, түүний системийн байгууллагуудтай цаашид ч идэвхтэй хамтран ажиллах болно.

Монгол Улсын Их Хурлын хүндэтгэлийн чуулган хаасныг мэдэгдье.

Хүндэтгэлийн чуулганы хуралдаан 16 цаг 40 минутанд өндөрлөв.

 

 

 

 

 

Соронзон хальснаас буулгаж хянасан:

Хуралдааны нарийн

бичгийн дарга






Ч.АЛТАНЦЭЦЭГ

